
МИЦЕЛИЙЛҮҮ КОЗУ КАРЫНДАРДЫН ЖАЛПЫ ТҮЗҮЛҮШҮ ЖАНА 

ПРАКТИКАЛЫК МААНИСИ  
 

Обзордук макалада мицелийлүү козу карындардын жалпы түзүлүшү, көбөйүү 

өзгөчөлүктөрү жана табияттагы мааниси жөнүндө маалымат берилген. 

особенностях размножения и роли в окружающей среде.  

The review article provides general information about the structure of filamentous 

Изилдөөнүн актуалдуулугу. Микробиологияда изилденүүчү обьектилеринин 

бири болуп практикалык мааниге ээ микроскоптук түзүлүштөгү козу карындар болуп 

саналат. Козу карындардын  тиричилик процесстерин изилдөө чоң илимий жана 

практикалык мааниге ээ. Козу карындар чоң топтогу түссүз гетеротрофтук организмдер 

болуп 100 миңден ашык түрдү кармайт. Кийинки илимий изилдөөлөрдүн негизинде 

органикалык дүйнөнүн бөлүмдөрүндө козу карындар жаныбарлар менен 

өсүмдүктөрдүн аралыгындагы өзгөчө эукариоттук топту түзүшөт. Себеби алар 

өсүмдүктөргө да, жаныбарларга да окшоштук касиеттерге ээ. Өсүмдүктөргө окшоштугу 

– калыптанган клеткалык дубалы, анын азык заттарды абсорбцияланышы, вегетативдик 

абалда кыймылсыздыгы, споралар менен көбөйүшүндө, ал эми жаныбарларга 

гетеротрофтук азыктанышы, зат алмашууда мочевинанын, запастык гликогендин пайда 

болушу, чел кабыктагы хитиндин болушу менен жакындашат. Мицелийлүү козу 

карындардын көп түрдүүлүгүн изилдөө менен алардын ичинен  жасалма шарттарда 

өсүүчү, жогорку  продуктивдүүлүккө ээ болгон түрлөрдү аныктоо актуалдуу 

маселелердин бири болуп саналат. 

Изилдөөнүн максаты. Кыргызстандын шартында жасалма чөйрөдө жогорку 

продуктивдүүлүккө ээ болгон мицелийлүү козу карындардын түзүлүшүн жана 

биологиялык өзгөчөлүктөрүн үйрөнүү. 

Изилдөө обьектилери. Топуракта, чириндилерде жана өсүмдүк калдыктарында 

өсүүчү мицелийлүү козу карындар, алардын өсүү өзгөчөлүктөрү. 

Мицелийлүү козу карындарды изилдөөдө салыштырма анализ, байкоо жана 

микроскопия методдорун колдондук. 

Изилдөө жыйынтыгы. Кыргызстандагы алгачкы микофлоралык изилдөөлөр 

1900 жылы Алай өрөөнүндө В.Г.Траншель тарабынан башталган [6]. Кийинки 

жылдары Кыргызстандагы козу карындарды изилдөө жумуштары фитопатологиялык 

багытта жүргүзүлгөн [5].  

Азыркы учурда Кыргызстандын территориясында козу карындардын 2100 түрү 

аныкталган жана бул маалыматтар  жүргүзүлүп жаткан илимий изилдөөлөрдүн 

жыйынтыктары менен өзгөрүп турат [5]. 

Козу карындардын вегетативдик денеси гиф деп аталуучу ичке бутактанган 

жипчелерден турган мицелий түрүндө болот. Мицелий түрдүү субстраттарга (таш, 

топурак  ж.б.) бекилишип, жер астындагы, жер үстүндөгүбөлүктөрдөн турушат. 

Мицелий түзүлүшүнө карай тосмолуу жана тосмосуз мицелий деп бөлүнөт. 

Клеткасыз мицелиялар бутактанган гифтерден тургандыгына карабастан 

тосмолору жок болот. Ал эми клеткалуу мицелийлерде атайын тосмолор болуп, көп 

клеткалуу гифтерден турат. Ушул өзгөчөлүгүнө карай козу карындар жогорку 

түзүлүштөгү жана төмөнкү түзүлүштөгү деп бөлүнүшөт [4]. 

Мицелийлүү козу карындар тобуна негизинен үч класстын өкүлдөрү биригишет, 

алар Zygomycetes, Ascomycetes жана Deuteromycetes. 

Мицелийлүү козу карындардын клеткалары сүйрү формада болуп гифтердин 

системасын түзүшөт. Айрым мицелийлүү козу карындардын вегетативдик мийцелийин 

түзгөн гифтеринин диаметри бактериялардын клеткаларынын диаметринен чоң болот, 

5 -30 мкм жетет.  

Zygomycetes классынын көпчүлүк өкүлдөрүнүн мицелийи тосмосуз болуп, өтө чоң 

өлчөмдөгү клетка түрүндө кездешет. Мицелийндеги тосмолор айрым учурда гана пайда 

болушат, мисалы: көбөйүү учурунда, жагымсыз шарттарда  жана картайуу 

мезгилинде.Ал эми Ascomycetes жана Deuteromycetes классынын өкүлдөрүндө 

мицелийи тосмолуу болуп көп клеткалуу түзүлүшкө ээ. 

Көптөгөн козу карындардын мөмө денелеринде жана вегетативдик 

түзүлүштөрүндө гифтер тыгыз чырмалышып, плектенхиманы түзүшөт. Жакшы өрчүгөн 

жана калыптанган мицелийлердин талчалары ризоморфаны пайда кылышып, узундугу 

бир нече метрге жетиши мүмкүн. Гифтин сырткы катмары калың, күрөң түстө болуп 

коргоочу жана өткөргүч функцияларын аткарышат.  

Кээ бир учурларда козу карныдардын мицелийи түрүн өзгөртүп, курамындагы 

суудан арылып тыгыздалышат да склероцийге айланышат. Склероцийлер жагымсыз 

шарттарда узак убакытка чейин сакталууга жөндөмдүү жана козу карындардын 

тыныгуу формасы катары аныкталышат. 

 Мицелийлүү козу карындар вегетативдик, жыныссыз жана жыныстык жол менен 

көбөйүшөт. Вегетативдик көбөйүүдө негизинен мицелийдин айрым участокторунун 

эсебинен ишке ашат. Зигомицеттердин жыныссыз көбөйүүсүндө гифтердин учунда 

өөрчүгөн ири клеткаларда- спорангиялардын ичнде эндоспоралар бышып жетилет. 

Спорангияны калыптандыруучу гифтер –спорангиофора деп аталышат (1-сүрөт).  

1-сүрөт. Айрым зигомицеттердин спорангия  менен спорангиофоралары: 

Absidia (a); Rhizopus (б); Mucor (в); Actinomucor (г): 1 - мөмөлөөчү мицелий, 2 - 

спорангиофоралар, 3 – спора кармоочу спорангий. 

 

Аскомицеттерде экзоспоралар конидиофораларда жетилишет, бул 

структураларды Реnicillium жана Aspergillus козу карындарында байкоого болот (2-

сүрөт). 

 
2-сүрөт. Aspergellius (a) жана Pennicillium (b) тукумуна кирүүчү козу 

карындардын конидиофоралары: 1 – вегетативдик мицелий, 2 - конидиофора, 3 - 

стеригмалар, 4 – конидиялар. 

 

Penicillium козу карындарынын 250 дөн ашык түрү бардык жерде, мелүүн зонада 

кездешет. Алар топуракта, нымдуу, абасыз жерлерде көп таркалышат. Пеницилл козу 

карындарынын конидиофораларынын учунда  көптөгөн конидиялар жетилишет (3-

сүрөт).  

Аскомицеттер классынын дагы бир өкүлү - Аспергиллдер (Aspergillus) –нымдуу 

топуракта кездешүүчү козу карын, мицелийи көп клеткалуу, жакшы өрчүгөн. 

Аспергиллдердин көбөйүүсү да конидиялар аркылуу ишке ашат. Aspergillus 

конидиофоралары түрдүү формада болушат да кыска стеригмаларга бекишет. 

Стеригмаларда конидиялар радиалдык чынжырчалар түрүндө жайгашат (4-сүрөт). 

 

 
3-сүрөт. Пеницилл козу карындарында конидияларынын жетилүүсү 

 

 
4-сүрөт. Аспергилл козу-карындарынын конидифораларында стеригманын 

калыпташышы жана конидиялардын жетилүүсү 

Дейтеромицеттерде, же жетилбеген козу карындарда жыныссыз конидиялар 

пикнида деп аталуучу атайын структураларда пайда болушат. 

Конидиялар, спорангиоспоралар кыймылсыз болуп аба толкундары, жамгыр 

тамчылары жана чымын чиркейлер аркылуу айлана-чөйрөгө таркалышат.  

Жыныстык көбөйүү зигомицеттерде жана аскомицеттерде гана белгилүү. 

Зигомицеттерде эреже боюнча көп ядролуу эки гаметангия кошулуп, зигоспора (зигота) 

пайда болуп тыныгуу стадиясына өтөт. Тыныгуудан соң пайда болгон зигота 

спорангияга айланат, анын ичиндеги көп ядролуу цитоплазмасы көптөгөн 

спорангиоспораларды калыптандырат. Спорангиоспоралар өз учурунда оптималдуу 

шарттардын жаралышы менен мицелийге өсүп айланат. 

Козу карындар гетеротрофтук организмдер болгондуктан органикалык заттарга 

муктаж. Органикалык заттарды айлана чөйрөдөн түрдүү жол менен алышат: митечилик 

формасы жана сапрофиттик түрдө. Бирок көпчүлүк козу карындар үчүн азыктануунун 

сапрофиттик формасы биринчилик болуп эсептелет. Факультативдик мителер көбүнчө 

сапротрофтор катарында өрчүшүп, кийин оорга чалдыккан начар абалдагы 

өсүмдүктөрдө, алардын мөмөлөрүндө митечилик кылышат. Факультативдик 

сапротрофтор көбүнесе  мите түрүндө өрчүшүп, кандайдыр бир ыңгайлуу учур 

келгенде сапрофиттик жашоого ыңгайланышат. Жаратылышта  козу карындар түрдүү 

субстраттарда – сууда, топуракта, жыгачтардын кабыгында, таштандыларда жана  

өсүмдүктөрдүн, жаныбарлардын мителери катарында таркалышкан. 

Корутунду. Адамдын тиричилигиндеги козу карындардын практикалык ролу 

абдан чоң. Байыртадан бери эле айрым козу карындар тамак катары колдонулуп 

келүүдө. Дүйнөнүн көптөгөн мамлекеттеринде тамак катарындагы козу карындарды – 

шампиньон, Agaricus тукумунун өкүлдөрүн (Agaricus bisporus, Pleurotus ostreatus) 

атайын өстүрүп өндүрүү практикалаштырылган [4, 5].  

Ачыткы козу карындар - Saccharomycetes ачытуу жолу менен алынуучу 

азыктарды даярдоодо кенири пайдаланылат, негизинен нан бышырууда, вино, пиво 

өндүрүүдө.Көптөгөн козу карындар биологиялык активдүү заттардын, ферменттердин, 

витаминдердин, органикалык кислоталардын продуценттери болуп саналышат. 

Айрымдары антибиотиктер, алкалоид сыяктуу баалуу фармакологиялык сапаттарга ээ 

болгон бирикмелерди беришет. 

Козу карындардын арасында өсүмдүктөрдүн жана жаныбарлардын мителери да 

бар. Кээ бир козу карындардын түрлөрү адам пайдалануучу азык-түлүктөрдө, 

өндүрүштүк материалдарда өрчүп түрдүү зыяндарды жаратышы мүмкүн [ 1, 2, 5]. 

Азыркы мезгилде табияттын көп түрдүүлүгүн үйрөнүү менен биологиялык 

обьектилердин практикалык маанисин аныктоо жана адам тиричилигинде колдонуу 

аспектилерин тактоо маселелери чоң мааниге ээ болууда. 

